
 

 

КОНФЕРЕНСИЯИ ИЛМӢ-НАЗАРИЯВӢ БАХШИДА БА РӮЗИ 

ЗАБОНИ ДАВЛАТӢ ВА РӮЗИ ОМӮЗГОР 

 

6 октябри соли 2026 дар Пажӯҳишгоҳи рушди маориф ба номи 

Абдураҳмони Ҷомии Академияи таҳсилоти Тоҷикистон конференсияи 

илмӣ-назариявӣ бахшида ба Рӯзи забони давлатии Ҷумҳурии Тоҷикистон 

ва Рӯзи омӯзгор дар мавзуи «Нақши забони давлатӣ ва омӯзгор дар 

низоми илму маорифи миллӣ» баргузор гардид. Дар конференсия 

кормандони илмии Пажӯҳишгоҳ, олимону муҳаққиқон, намояндагони 

муассисаҳои таҳсилоти олии касбӣ ва аҳли маориф иштирок намуданд. 

Конференсия бо сухани ифтитоҳии директори Пажӯҳишгоҳи рушди 

маориф ба номи Абдураҳмони Ҷомӣ, номзади илмҳои техникӣ 

Сироҷиддин Ниёзӣ оғоз гардид. Мавзуи конференсия ду арзиши бунёдии 

давлатдории миллӣ - забон ва омӯзгорро ба ҳам пайваст. Дар ин замина 

суханони Асосгузори сулҳу ваҳдати миллӣ - Пешвои миллат, Президенти 

Ҷумҳурии Тоҷикистон муҳтарам Эмомалӣ Раҳмон аҳаммияти хос доранд: 

«Забони тоҷикӣ - ҳамчун шаҳсутуни бинои маънавии миллат, барои 

мондагории миллати тоҷик нақши барҷаста бозидааст». Ҳамзамон Пешвои 

миллат дар мавриди мақому манзалати омӯзгор таъкид намудаанд: «Мо 

вазифадор ҳастем, ки омӯзгорон ва дигар кормандони муассисаҳои 

таълимиро боз ҳам бештар дастгирӣ кунем». Дар рафти конференсия 

Сулаймонов Искандар, номзади илмҳои филологӣ, мудири шуъбаи 

идоракунии сифати таҳсилоти Донишгоҳи давлатии омӯзгории 

Тоҷикистон ба номи Садриддин Айнӣ, дар мавзуи «Нақши Пешвои 

миллат дар таҳаввули забони адабии ҳозираи тоҷик» маърӯза намуд. 

Зимни баромад масъалаҳои рушди забони адабии тоҷик, таҳкими мақоми 

забони давлатӣ ва нақши сиёсати забонпарваронаи давлат дар ҳифзу 

густариши забони миллӣ мавриди баррасӣ қарор гирифтанд. Ҳамчунин, 

Назирӣ Латофат, номзади илмҳои педагогӣ, дотсенти кафедраи 

умумидонишгоҳии педагогикаи Донишгоҳи миллии Тоҷикистон, дар 

мавзуи «Омӯзгор - машъалафрӯзи ҷомеа» суханронӣ намуда, ба нақши 

омӯзгор дар ташаккули шахсият, тарбияи насли соҳибмаърифат ва рушди 

неруи зеҳниву маънавии ҷомеа таваҷҷуҳ зоҳир кард. Зимни муҳокима 

таъкид гардид, ки забони давлатӣ ҳамчун рукни муҳими ҳувияти миллӣ ва 

омӯзгор ҳамчун неруи пешбарандаи таълиму тарбия дар таҳкими пояҳои 

маънавии ҷомеа, рушди худшиносии миллӣ ва тарбияи насли созанда 

нақши калидӣ доранд. Пешвои миллат низ забони давлатиро аз 

муқаддасот ва рукнҳои асосии давлатдории миллӣ арзёбӣ намудаанд. Дар 

фарҷом иштирокдорон доир ба ҳифзи асолату покизагии забони тоҷикӣ, 

таҳкими мақоми он ҳамчун забони илму маориф, баланд бардоштани 

нуфузи омӯзгор ва тақвияти масъулияти аҳли зиё дар тарбияи насли 

наврас мубодилаи афкор намуданд. Конференсия дар фазои илмӣ ва 

ҳамкории касбӣ баргузор гардида, ба арҷгузорӣ ба забони давлатӣ, баланд 

бардоштани мақоми омӯзгор ва таҳкими робитаи илму маориф бо 

арзишҳои миллӣ мусоидат намуд 



 
 

 
 

 
 

 



 
 

 
 

 
 

 



 

        
 

 


